
Cymuned Ddysgu’r Esgobaethau 

 

Cynhaliwyd ail gyfarfod Cymuned Ddysgu’r Esgobaethau ar 4-5 Tachwedd 2024 a 
nod y papur hwn yw rhoi adroddiad i'r Corff Llywodraethol ar y digwyddiad ei hun a 
briff ar y gwaith sydd wedi'i wneud ers hynny. 
 

Y Gymuned Ddysgu 
 

Daeth digwyddiad Cymuned Ddysgu’r Esgobaethau â thua 70 o bobl o bob rhan o'r 
dalaith ynghyd i drafod cynnydd, heriau a chyfeiriad ardaloedd 
gweinidogaeth/cenhadaeth i’r dyfodol. Roedd yr agenda yn cynnwys pedair 
gweithred addoli, a gynhaliwyd ar adegau penodol yn ystod y digwyddiad. 
 
Paratowyd yr agenda gan weithgor bach, dan gadeiryddiaeth yr Esgob John, a 
ddechreuodd ei waith trwy ofyn i esgobion, archddiaconiaid, ysgrifenyddion 
esgobaethau, Arweinwyr Ardaloedd Gweinidogaeth, a lleygion o bob cwr o'r dalaith i 
ddarparu myfyrdodau ar yr ardaloedd o'u gwahanol safbwyntiau. Llywiodd y 
myfyrdodau y themâu dan sylw yn amrywiol sesiynau'r agenda. Roedd y digwyddiad 
yn cynnwys cymysgedd o gyflwyniadau, trafodaethau grŵp a thrafodaethau llawn: ar 
gyfer y rhan fwyaf o sesiynau roedd y mynychwyr yn eistedd mewn grwpiau cymysg 
ond daethant ynghyd fel carfanau esgobaethol ar gyfer y ddwy sesiwn olaf, a oedd 
yn seiliedig ar fyfyrio. Mae rhai esgobaethau wedi cynnal cyfarfodydd dilynol i drafod 
pwyntiau dysgu y gallant eu gweithredu. 
 
Mynychwyd y Gymuned Ddysgu gan yr Esgob Tim Thornton, cyn Esgob Lambeth ac 
Esgob Truro, a fu’n gwasanaethu ar Grŵp Gweithredu Adolygiad Trefynwy ac fel 
hwylusydd yr Archesgob yn gweithio gyda'r etholwyr esgobol yn esgobaeth Tyddewi 
cyn Coleg Etholiadol Tyddewi yn 2023. Roedd yr Esgob Tim yn gweithredu fel 
‘adfyfyriwr’ yn y Gymuned Ddysgu, a bu’n adfyfyrio ar y trafodaethau, gan roi 
sylwadau, cyngor neu safbwyntiau amgen fel y bo'n briodol.   
 
Paratowyd adroddiad mwy cyflawn ar y Gymuned Ddysgu wedyn ac fe'i darperir ar 
wahân. Mae'r adroddiad yn gweithio trwy'r digwyddiad sesiwn wrth sesiwn gan nodi 
cynnwys ac union fanylion y trafodaethau. 
 

Cynnig y Corff Llywodraethol ar ardaloedd gweinidogaeth 
 

Roedd y Gymuned Ddysgu hefyd yn gyfle i fyfyrio ar Ardaloedd Gweinidogaeth, yn 

unol â'r cynnig a basiwyd gan y Corff Llywodraethol yn ei gyfarfod ym mis Medi 

2023, a ddywedodd: 

Mae bron 12 mlynedd wedi pasio ers cynhadledd ‘Nawr yw’r Amser’ yn 
Llandudno, lle cafodd Golwg 2020 ei lansio. Nod Golwg 2020 oedd 
trawsnewid yr Eglwys yng Nghymru, yn rhannol, drwy fabwysiadu Ardaloedd 
Gweinidogaeth/Cenhadaeth ym mhob esgobaeth yn y Dalaith. 

Ers mis Mehefin 2023, mae pob esgobaeth wedi comisiynu’n ffurfiol 
Ardaloedd Gweinidogaeth/Cenhadaeth, gan ddisodli’r system plwyfi fel yr 
uned weinyddol leol sylfaenol. Mae Ardaloedd Gweinidogaeth/Cenhadaeth yn 
nodi newid sylfaenol yn strwythur yr Eglwys yng Nghymru. Mae ganddynt 
oblygiadau hirdymor sy’n newid neu’n cael effaith sylweddol ar lywodraethu, 
cyllid, cenhadaeth a gweinidogaeth. 

Mae’r Corff Llywodraethol hwn: 

a. yn cymeradwyo hunanwerthuso o fewn esgobaethau a rhannu arfer da ar 
draws y Dalaith; 

b. yn croesawu camau’r Archesgob i sefydlu Cymuned Ddysgu i helpu ein 
myfyrdod; 

c. yn cyfeirio’r Pwyllgor Sefydlog, yn dilyn cyfarfod cyntaf y Gymuned Ddysgu 
yr hydref hwn, i ddatblygu cynigion i ehangu ac ymsefydlu dulliau cadarn o 
hunanwerthuso mewn esgobaethau ac o gydweithio ar draws y dalaith. 

Ar wahân, paratowyd arolwg gan ysgrifenyddion yr esgobaethau a chafodd ei gynnal 

yn ystod hydref 2024 gan roi’r cyfle i’r Ardaloedd Gweinidogaeth eu hunain, ac yna 

eu hesgobaethau, i fyfyrio ar Ardaloedd Gweinidogaeth ac ar eu hynt a’u helynt. 

Bydd yr arolwg a'i ganlyniadau yn cael eu cyflwyno i'r Corff Llywodraethol fel rhan o'r 

agenda yn y cyfarfod hwn. 

 

Datblygiad Gweinidogaethol Parhaus yr Esgobaethau ar 

gyfer Arweinwyr Ardaloedd Gweinidogaeth 
 

Mae'r Fainc wedi trafod sut i symud ymlaen yn dilyn y digwyddiad. Cytunwyd ar 

raglen ar gyfer diwrnodau Datblygiad Gweinidogaethol Parhaus yr esgobaethau ar 

gyfer Arweinwyr Ardaloedd Gweinidogaeth. Fel rhan o hyn, mae pedwar o'r 

siaradwyr yn y Gymuned Ddysgu wedi cytuno i ailafael yn eu cyfraniadau ac mae'r 

trefniadau angenrheidiol ar gyfer hyn mewn llaw. Bydd y sesiynau'n cynnwys 

adeiladau, iechyd meddwl a lles, hyfforddiant a galwedigaethau ac archwilio sut beth 

yw Ardal Weinidogaeth iach. 

 

Drwy’r sesiynau hyn, y gobaith yw bydd modd cyfathrebu cipolwg o'r dysgu sy'n 

deillio o'r Gymuned Ddysgu â holl Arweinwyr Ardaloedd Gweinidogaeth y dalaith. 

 

Nodweddion Ardal Weinidogaeth 
 

Mae'r esgobion hefyd wedi bod yn trafod nodweddion cyffredinol Ardaloedd 

Gweinidogaeth, mewn ymateb i rywfaint o'r data a baratowyd cyn y Gymuned 

Ddysgu. Mae'n hysbys nad yw’r Ardaloedd Gweinidogaeth yn endidau unffurf ledled 

y dalaith, gyda’u maint, siâp, trefniadaeth lywodraethu, nifer nodweddiadol o 

adeiladau eglwysig, nifer nodweddiadol o glerigion cyflogedig, hyd yn oed eu 

henwau, yn amrywio o un esgobaeth i’r llall. Mae hyn yn deillio o benderfyniad y 

Corff Llywodraethol, yn ôl ym mis Medi 2013, i roi caniatâd i esgobaethau arloesi a 

pheidio â gorfod dilyn patrwm penodol o ran ffurf. 

 

Mae ceisio diffinio 'ardal weinidogaeth' fel lluniad o fewn y Cyfansoddiad wedi cael ei 

ohirio hyd nes y byddai pob esgobaeth yn gwybod sut y byddent yn mynd ati i'w 

chreu. Mae'r pwynt hwnnw bellach wedi'i gyrraedd ac un o'r pwyntiau a godwyd yn 

ystod y Gymuned Ddysgu oedd yr angen cynyddol i'r Cyfansoddiad ddal i fyny. Mae'r 

gwaith hwnnw bellach yn dechrau ac, yn ei gyfarfod ym mis Chwefror, trafododd y 

Pwyllgor Sefydlog sut y byddai hyn yn cael ei wneud – mae rhagor o fanylion wedi'u 

nodi yn adroddiad y Pwyllgor Sefydlog ar lywodraethu ac yn y materion cyfreithiol a 

ddarperir.  

Mae ymagweddau gwahanol yr esgobaethau at Ardaloedd Gweinidogaeth yn dra 

hysbys, ac enwau amrywiol yr endidau yw’r gwahaniaeth amlycaf. Roedd yr 

esgobion yn teimlo y gellid treulio amser yn ceisio datrys hyn a chytuno ar enw 

unffurf, ond byddai ymarfer o'r fath yn annifyr ac yn ddefnydd aneffeithiol o amser ac 

egni. Yn hytrach, mae'r esgobion wedi treulio eu hamser yn archwilio'r agweddau 

tebyg a’u dymuniad yw hyrwyddo'r rhain i ddangos bod mwy yn gyffredin nac yn 

anghyffredin rhwng ymagweddau’r gwahanol esgobaethau, gyda’r rhai mwyaf 

arwyddocaol yn cynnwys y canlynol: 

 

• Mae pob esgobaeth wedi cofleidio model yr Ardal Weinidogaeth fel newid 

angenrheidiol i fywyd y weinidogaeth er mwyn cynorthwyo cynaliadwyedd 

cenhadaeth a gweinidogaeth. 

• Roedd y weinidogaeth yn cael ei chynnig gan ddefnyddio cymysgedd o 

ddarpariaeth leyg ac ordeiniedig. 

• Roedd ymagwedd pob esgobaeth yn cynnwys ehangu’r arweinyddiaeth leyg, 

gyda lleygion bellach yn cadeirio Cynghorau Ardaloedd Gweinidogaeth. Yn 

Llanelwy, lleygion yw rhai o Arweinwyr yr Ardaloedd Gweinidogaeth. 

 

Roedd gan esgobaethau weledigaeth gydlynol ar gyfer Ardaloedd Gweinidogaeth, 

sef datblygu gweinidogaeth (gan gynnwys gweinidogaeth leyg) a chynnal 

cenhadaeth. Roedd cydlyniaeth y weledigaeth yn ffactor cryf a oedd yn eu huno, ac 

roedd yr esgobion yn fodlon caniatáu i hyn fod yn drech nag unrhyw unffurfiaeth o 

ran strwythurau llywodraethu ac ariannol.  

 

 

JD 

31 Mawrth 2025 

 


